
室思

作者：徐幹　東漢

↑ 《玉臺新詠�卷一》

詩共六章。宋本統作一首。郭茂倩《樂府詩集》作《室思詩》五章。諸本多作《雜詩》

五首，《室思詩》一首。

其一

沉陰結愁憂　　愁憂為誰興

念與君相別　　各在天一方[1]

良會未有期　　中心摧且傷

不聊憂飡食　　慊慊常饑空

端坐而無為　　髣髴君容光

其二

峩峩高山首　　悠悠萬里道

君去日已遠　　鬱結令人老[2]

人生一世間　　忽若暮春草

X-GORB Books | zh.wikisource.org | CC BY-SA 4.0 1 / 3



室思

時不可再得　　何為自愁惱

每誦昔鴻恩　　賤軀焉足保

其三

浮雲何洋洋　　願因通吾辭

飄颻不可寄　　徙倚徒相思

人離皆復會　　君獨無返期

自君之出矣　　明鏡暗不治

思君如流水　　何有窮已時

其四

慘慘時節盡　　蘭華凋復零

喟然長歎息　　君期慰我情

展轉不能寐　　長夜何緜緜

躡履起出戶　　仰觀三星連

自恨志不遂　　泣涕如涌泉

其五

思君見巾櫛　　以益我勞勤

安得鴻鸞羽　　覯此心中人

誠心亮不遂　　搔首立悁悁

何言一不見　　復會無因緣

故如比目魚　　今隔如參辰

其六

人靡不有初　　想君能終之

別來歷年歲　　舊恩何可期[3]

重新而忘故　　君子所尤譏

寄身雖在遠　　豈忘君須臾

既厚不為薄　　想君時見思

註釋

↑ 「相」，一作「生」

↑ 「日已遠」，一作「已日遠」

↑ 「恩」，一作「思」

此東漢作品在全世界都属于公有领域，因为作者逝世已经超过100年，且作品于1931年1

月1日之前出版。

